
Áki Bertholdsen

– Hetta er ein gleðisdagur 
fyri Havnina.

Tað halda býráðslimir í 
Havn. Í eini sjey ár hevur ein 
ætlan um at byggja nýggjan 

musikkskúla í Havn verið 
politisk kastibløka í býráð­
num, men nú er avgerð loks­
ins tikin um at byggja hann.

Á býráðsfundi hósdagin 
varð einmælt samtykt at 
bjóða arbeiðið út. Boðini 

skulu latast inn seinni í vár, 
og so verður grabbin settur í 
jørðina eftir summarferiuna.

Tað tekur minni enn tvey 
ár at byggja skúlan, og so­
statt verður hann liðugt á 
sumri í 2018, í seinasta lagi. 

Av tí at skúlin verður boðin 
út, vil býráðið ikki siga, hvat 
hann er mettur at kosta.

Fluttur fleiri ferðir
Musikkskúlin hevur havt 
eina umskiftiliga lagnu. Upp­

runaliga skuldi hann verða í 
Sortudíki, við Norðurlanda­
húsið, men síðani varð hann 
fluttur út á Landavegin, tí 
hildið varð, at tað var ikki 
byggjandi í Sortudíki.

Samstundis varð skúlin 
skerdur nakað, serliga 
varð skert burtur av kon­
serthøllini, og tað vóru tað 
fleiri býráðslimir, sum átal­
aðu og ikki sóu nakra mein­
ing í.

Síðani tók ein ætlan seg 
upp um at byggja Tjóðpall 
í Skálatrøð og í tí sambandi 
var ætlanin eisini at flyta 
Musikkskúlan oman í Skála­
trøð, og byggja hann uppat 

Tjóðpallinum. Men ongin 
tíðarætlan er fyri Tjóðpall­
inum, og tí kúvendi býráðið 
aftur og samtykti at halda 
fast um ætlanin at byggja 
skúlan á Landavegnum, á 
stykkinum, sum uppruna­
liga skuldi vera ítróttarhøll, 
og sum longu er gjørt byggi­
búgvið. Og nú er ætlanin so 
komin so mikið langt, at ar­
beiðið verður boðið út.

Og fleiri býráðslimir bóru 
upp á mál, at verður skúlin 
ikki bygdur nú, kann tað ikki 
vera annað enn tekin um, at 
býráðslimir ikki eru sinnaðir 
at byggja hann, men vilja for­
koma honum.

BYGGJA NÝGGJAN MUSIKKSKÚLA Í HAVN

Hetta var ein gleðisdagur fyri Havnina, tí eftir politiskt drál í eini sjey 
ár, verðu nú loksins farið undir at byggja nýggjan musikkskúla í Havn

NÚ ERU VIT 
TRYGGJAÐ
50 ÁR FRAM
Í TÍÐINA

Tað var stríðið vert
Nú hava vit bara eitt at gera, og tað er at halda tað, 
vit hava lovað, heldur Halla Samuelsen

Áki Bertholdsen

– Vit hava bíðað leingi, men 
tað var stríðið vert

Tað sigur Halla 
Samuelsen, býráðslimur 
fyri Tjóðveldi, og limur í 
bygginevndini fyri nýggja 
Musikkskúlan.

Serliga fegnast hon um, 
at konserthøllin verður 
20 prosent størri enn upp­
runaliga ætlað. 

– Eitt ivamál, vit alla tíð­
ina hava havt, er, at skúlin, 
ið ætlanin var at byggja, var 
ov lítil til at nøkta tørvin til 
undirvísing, umsiting og 
framførslur, sigur hon. 

Sjálv er hon limur í 
bygginevndini og hon stað­
festir, at nú hava tey loks­
ins fingið eina verkætlan, 
ið øll eru nøgd við, ikki 
minst leiðsla og lærarar í 
musikkskúlanum. 

– Vit hava bíðað leingi, 
men tað hevur verið stríðið 
vert og nú hava vit bara 

eina uppgávu, og at halda 
givin lyfti, og at útvega 
fíggingina til skúlan. 

Serliga fegnast Halla 
Samuelsen um, at konsert­
høllin nú verður 20 prosent 
størri enn upprunaliga 
ætlað. 

– Eitt ivamál, vit alla tíð­
ina hava havt, er, at skúlin, 
ið ætlanin var at byggja, var 
ov lítil til at nøkta tørvin til 
undirvísing, umsiting og 
framførslur. 

Men hon staðfestir, at 
nú hava tey loksins fingið 
eina verkætlan, ið øll eru 
nøgd við, ikki minst leiðsla 
og lærarar í musikkskúl­
anum. 

Onki drál
Bogi Andreasen, býráðslim­
ir heldur, at nú ber ikki til 
at draga málið longur út.

– Tað hevur verið ført 
fram, at tað er so nógv at 
gera í Føroyum, at prísurin 
verður trýstur upp, men 

er tað støðan, eiga vit at 
umhugsa at bjóða hann 
út uttanlands eisini, tí nú 
má málið avgreiðast, sigur 
hann.

Hann sigur, at verður 
tað neyðugt at taka lán til 
byggingina, má býráðið 
eisini viðgera tann spurn­
ingin. Jógvan Arge, býráðs­
limur fyri Tjóðveldi, heldur, 
at nú hevur býráðið bølt 
ivaleysa leingi Musikkskúl­
anum  og nú ber ikki til at 
bíða longri. Hann heldur, at 
eru tað framvegis býráðs­
limir, sum hava fyrivarni 
fyri byggingini, er tað tí, at 
teir vilja ikki vita av hon­
um.

Tróndur Sigurðsson, 
býráðslimur fyri Javnaðar­
flokkin minnir býráðið á, 
at eitt er at byggja skúlan, 
men býráðið má eisini 
tryggja raksturin, so at 
hann fær virkað.

– Vit mugu koma burtur 
úr teirri støðu, sum ein 25 

ára gamal maður kom í, tá 
ið hann turrisliga staðfesti, 
at Musikkskúlin, tað var 
ein skúli hann aldrin slapp 
inn á.

Helena Dam á Neystabø 
ásannar, at tað er mein­
ingsleyst at foreldur søkja 
um pláss á Musikkskúl­
anum, longu áðrenn tey 
eru fødd, men uttan at tey 
kanska nakrantíð sleppa 
inn. Eitt nú verður arbeitt 
við eini samstarvsavtalu 
við Mentamálaráðið við 
tí endamálið at stytta um 
bíðilistarnar.

Marin Katrin Frýdal 
minti á, at hóast býráðs­
limir hava bedýrað í fleiri 
ár, hvussu stóran dent teir 
leggja á Musikkskúlan, er 
tað hent aftur og aftur, at 
ítróttarhallir og fótbólts­
vøllir eru tiknir framum. 
Men nú vónar hon, at onki 
kemur ímillum einaferð 
afturat, men at skúlin verð­
ur bygdur nú.


